
Johannesburg. - Die Bafana-koors wat die land oor die laaste week beetgepak het, is net die regte doepa vir die Wêreldbeker-toernooi in 2010, volgens die nasionale sokkerster Matthew Booth.

Bafana Bafana se ondersteuners het nie in hul wildste drome kon dink dat die Suid-Afrikaanse span oornag van nulle tot bulle sou vorder in die Konfederasiebeker-toernooi nie. 

Terwyl die meeste net gehoop het dat Bafana nie hul naam krater sou maak teen die bestes in die wêreld nie, was selfs die grootste doemprofete aangenaam verras toe Suid-Afrika byna die sokkerreuse met die kous oor die kop huis toe gestuur het. 

’n Buitestander sou nooit kon raai dat Suid-Afrika 71 plekke onder Spanje op die wêreldranglys is nie toe hy die Europese kampioen amper in die uitspeelwedstryd om die derde plek geklop het.

Ondanks die naelskraapse nederlae teen Spanje en Brasilië, weet Bafana Bafana ten minste nou dat hulle opgewasse is vir die sterkstes onder die sterkes.

“Ons het baie mense verkeerd bewys wat nie veel hoop vir die span gehad het nie. Dit is jammer dat ons nie ’n grote kon stamp nie, maar hopelik gee hierdie mense ons nou ’n kans,” sê die lenige Booth, wat ’n groot held onder Bafana-ondersteuners geword het.

“Dit is baie lekker om nuwe gesigte in die stadions te sien en hopelik kan ons hulle daar hou. Maar om dit te doen, sal ons ons goeie spelpeil moet volhou.”

Terwyl afronding steeds Bafana se grootste struikelblok is, het hulle in baie ander afdelings met rasse skrede verbeter. 

Hul fisieke opgewassenheid het hul verdediging rotsvas gemaak en hul aanvalle was ook baie doeltreffender.

Dit is moeilik om te dink dat dieselfde span wat die sterk Brasiliane in toom gehou het, net ’n paar maande gelede in Polokwane tydens die pakslae teen Chili soos blote amateurs van die bal gestamp is.

Die Bafana-afrigter, Joel Santana, belowe dat afronding bo-aan die verbeteringslys is in die aanloop tot die Wêreldbeker-toernooi op tuisbodem. Maar Santana wou nie die aap uit die mou laat nie oor die moontlikheid dat die omstrede Benni McCarthy kan terugkeer om Bafana te help afrond nie.

Suid-Afrika het nie meer die luukse van toernooie voor die Wêreldbeker-toernooi nie en sal in vriendskaplike wedstryde aan sy afronding moet skaaf. Die eerste van ’n klomp vriendskaplike wedstryde is in September teen Duitsland en Ierland.

“Dit gaan moeilik wees om vriendskaplike wedstryde soos mededingende wedstryde in ’n toernooi te benader, maar ons sal ’n geestelike aanpassing moet maak om in ons doel te slaag. Ons sal vir elkeen soos vir ’n eindstryd moet voorberei,” sê Booth.

Volgens die middelveldspeler Benson Mhlongo het Bafana waardevolle lesse in die wedstryde teen Brasilië en Spanje geleer.

“Brasilië en Spanje kan teen die einde van ’n wedstryd terugveg, omdat hulle nie onnodig energie vermors nie. Hulle gee die bal vinnig aan vir mekaar, terwyl ons onsself dood hardloop en te lank aan die bal bly kleef,” sê Mhlongo.

Santana het klaar vriend en vyand verras, ondanks voortdurende kritiek. Die nuwe gesigte gun hom ten minste ’n kans om Bafana se afronding op te knap.

Met of sonder Benni.

